
God gee vrede te midde van onrus!
Liturgie

Votum en Groetseën

Ps 9:1,7,8,10 (bl.36)

Geloofsbelydenis

Leerstellig HK So 2

Wet

Ps 25:2 (bl. 115)

Gebed

Sb. 11-2:1,2 

Skriflesing en prediking

Gebed

Liefdegawe

Ps 104:1,19,20,21 (bl. 510) 

Seëngroet

Skets

Teks: Filippense 4:5b-8

Verlede week het ons vanuit Romeine 12:2 gehoor dat God ons verander deur ons denke te vernuwe.  Vandag kyk ons na hoe ŉ lewe lyk wat ŉ veranderde denke bevat.

Ons denke voordat God ons verander

Bekommernisse, spanning, angstigheid - ken jy hierdie gevoelens?  Soms raak hierdie bekommernis en spanning so erg dat ons negatief of depressief raak.  Vir ons as Christene is dit onnodig dat spanning en bekommernis ŉ negatiewe invloed op ons lewens het.  Ons het immers ŉ God wat ons verander deur ons denke te vernuwe.  

Deur gebed vra ons God om ons denke te verander

Hierdie vernuwingswerk doen die Here deur die werking van die Heilige Gees in ons lewens.  Ons moet Hom hierin bystaan sodat ons nie sy vernuwingswerk weerstaan of belemmer nie.  Ons staan Hom by deur gebed.  Filippense 4:6 leer ons om op ŉ spesifieke manier te bid.  Ons moet ons versoeke aan Hom rig, maar terwyl ons dit doen, ook oplet vir sy seëninge. Gebed en smeking in die teks dui op ons wat ons versoeke tot die Here rig.  Danksegging wys die gesindheid waarmee ons hierdie soeke rig.

'n Veranderde denke gee 'n nuwe lewe

Vrede wat alle verstand te bowe gaan is die resultaat van 'n veranderde denke.  Hierdie is 'n innerlike vrede ten spyte van omstandighede.  Hierdie  is die vrede van 'n wete dat God in beheer is en altyd in beheer sal bly.  Ons kry hierdie wete deur dankseggend op te let hoe God ons seën wanneer ons tot Hom bid. 

Bid en doen danksegging sodat God jou lewe ook kragtig kan verander en sy vrede oor jou die wag kan hou.  Dit is moontlik!

Preek
Geliefdes in ons Here Jesus Christus

Verlede week het ons in die preek gehoor dat dit is asof daar twee mense binne ons woon.  Een mens noem ons die ou mens en die ander mens noem ons die nuwe mens.
· Die ou mens is daardie deel van ons wat sonder God wil lewe.  Ons wil ons eie dinge op ons eie manier doen.  Ons wil niks van God hoor nie, en ons is ook nie lus om die dinge van God te doen nie.

Op ŉ ander manier gesê: die ou mens is daardie deel van ons lewe wat graag sonde doen en ook volhard in die sonde
· Die nuwe mens is weer daardie deel van ons (ons wat ware Christene is) wat totaal gerig op die Here wil lewe.  Die nuwe mens in ons wil dat ons gehoorsaam aan die Here optree en alles doen wat die Here van ons verwag.
Op ŉ ander manier gesê: die nuwe mens is daardie deel van ons lewe wat teen die sonde stry en maak dat ons heilig as nuwe mens van die God wil lewe.

Gedurig is daar binne ons ŉ stryd tussen die ou en die nuwe mens aan die gang.  As kinders van die Here moet ons die ou mens afsterf en elke dag daarna strewe om die nuwe mens binne ons te laat opstaan.

Verlede week het ons gehoor dat God ons deur sy Gees help in hierdie stryd.  Deur sy Gees werk Hy in ons en verander Hy ons.  Verlede week het ons gesê dat soos ŉ wurm (ruspe) deur ŉ proses van verandering (metamorfose) in ŉ pragtige skoenlapper verander, so verander die Heilige Gees ons vanaf sondige ou mense, na heilige nuwe mense.  Spesifiek het ons gehoor dat God ons verander deurdat Hy ons denke vernuwe.
Vandag bou ons voort op hierdie feit.  Ons gaan na ŉ spesifieke manier kyk waarop God ons denke (ons gedagtes) vernuwe.
Kom ons kyk daarom nou eers na 

hoe lyk ons denke wanneer God nog nie ons denke (ons manier van dink) verander het nie... ... ...
Bekommernisse, spanning, angstigheid – Broer en Suster, ken jy hierdie gevoelens?  
· Weet jy hoe dit voel om bekommerd oor iets te wees?

· Het jy al ervaar hoe spanning en drukte en stres jou lewe kan versuur?
· Ken jy angstigheid – daardie gevoel dat enigiets enige oomblik kan skeefloop en dat alles dan donker gaan word in jou lewe?
Dit is eintlik onnodig dat ek al hierdie vrae vra.  Elkeen van ons ken hierdie gevoelens.  

· Elkeen van ons het al bekommernis ervaar:
· Ons was bekommerd oor die veiligheid van ons geliefdes.  Ons was al bekommerd oor of dinge gaan uitwerk soos ons wil hê dit moet uitwerk.
· Elkeen van ons het al spanning en druk en stres ervaar:
· Ons lewe in ŉ wêreld waar alles net al hoe vinniger word.  
· Sekerhede van die verlede is nie meer sekerhede nie, maar onsekerhede.  
Die druk word al hoe groter op ons om nog steeds resultate te produseer.  
· Kinders leer vandag in graad 5 wat ons in graad 8 geleer het.  
· Briefwisseling wat 20 jaar gelede ŉ maand geneem het, vind vandag binne oomblikke met die druk van ŉ knoppie plaas.  
Al hierdie dinge maak dat ons al hoe groter drukte en spanning en stres beleef.
· Elkeen van ons het al angstigheid ervaar.  
· Ons was al angstig om die nuus oor ŉ werksaanbieding te kry.  
· Ons was al angstig om die uitslae van eksamens of toetse (akademies en siekte) te kry.  
Ja, angstig want die resultate van daardie uitslae kon verrykende gevolge vir die verdere verloop van ons lewens inhou.  
· Gaan ons lewens dramaties ten goede of ten slegte verander, 
· of gaan dinge dieselfde bly?

Geliefdes, duidelik ken ons bekommernisse, spanning en angstigheid.  Ek ken dit baie goed in my lewe.  Jy ken dit baie goed in jou lewe.  En nie net ons ken dit baie goed nie.  Paulus moes dit ook baie goed geken het.  

Ons teks kom vanoggend uit die brief wat Paulus aan die Filippense geskryf het. Die brief aan die Filippense is ŉ baie besonderse brief.  Die besondersheid van hierdie brief lê opgesluit in die omstandighede waaronder Paulus verkeer het toe hy hierdie brief geskryf het.  Paulus het onder omstandighede verkeer wat beslis bekommernis, spanning en angstigheid by hom kon opgewek het.  Paulus kon hierdie negatiewe emosies beleef het, want Paulus was... in die tronk!   
Ek gaan nie veel oor die omstandighede in die tronke van daardie tyd uitwei nie.  Al wat ek gaan sê is dat as ons dink dat vandag se omstandighede in die tronke erg is, dan moet ons weet dat dit in Paulus se tyd veel erger in tronke was.  En die ergste van alles vir Paulus was dat hy nie iets verkeerds gedoen het om in die tronk te wees nie.  Al rede hoekom hy in die tronk was, is omdat hy vir ander mense van Jesus Christus en sy verlossingswerk vertel het!
· Paulus sou beslis bekommerd kon gewees het: sou hy weer vrygelaat word?
· Paulus sou beslis gespanne kon gewees het: wat gaan tydens sy hofsaak gebeur? 

· Paulus sou beslis angstig kon gewees het: sou hy nie dalk doodgemaak word of net in die tronk kon verdwyn het nie – dit is iets wat destyds ook baie maklik kon gebeur het.
Maar eerder as hierdie negatiewe emosies, Broers en Susters, blyk dit uit die brief aan die Filippense dat Paulus ander emosies ervaar het – positiewe emosies, emosies van blydskap, vreugde en dankbaarheid.  Die brief is so vol van Paulus se positiewe emosies dat die brief bekend staan as Paulus se blydskapsbrief. 
· Dwarsdeur die boek klink die refrein by herhaling:  “Ek is bly”, of “Ek sal my ook verder verbly.”   

Hoe kon Paulus dit regkry om te midde van sulke moeilike omstandighede eerder positief as negatief te wees?
Paulus kon te midde van moeilike omstandighede eerder positief as negatief wees 

omdat God sy denke vernuwe het.

Deur God se Heilige Gees wat in hom gewerk het, het Paulus ŉ ander uitkyk op sy omstandighede gehad.  
Hoe het dit gebeur dat Paulus se denke verander is?

In ons teksverse kry ons die antwoord op hierdie vraag.  In ons teksverse leer Paulus immers vir die gemeente in Filippi (en ook ons vandag) hoe hulle (en ons) te werk moet gaan sodat God ons denke kan verander, sodat ons blydskapslewens soos hy kan leef. 
Gemeente, alhoewel verse 6 en 7 ons kernverse is, is dit belangrik om te sien dat verse 6 en 7 deel is van ŉ groter paragraaf wat eintlik al in vers 2 begin.  In ons Afrikaanse Bybels is die opskrif van hierdie paragraaf: “Die Christelike lewenswandel.”  Met ander woorde, in hierdie verse word opdragte gegee oor hoe ons as Christene moet lewe.  

Twee verse voor ons kernverse kom hierdie opdrag wat deel van ons lewens as Christene moet wees: “Wees altyd bly in die Here!  Ek herhaal: wees bly!”  Veral ons kernverse gee Paulus dan verduidelikings oor hoe ons hierdie opdrag (om voortdurend bly te wees) dan kan uitvoer.
Dit is insiggewend dat die kern van Paulus se antwoord oor die saak van gebed handel.  Hy sê: “Die Here is naby. Moet oor niks besorg wees nie, maar maak in alles julle begeertes deur gebed en smeking en met danksegging aan God bekend.”
Hoor weer hierdie woorde:  gebed... smeking... danksegging!

Al drie hierdie woorde is woorde wat oor gebed handel.

· Die woordjie “gebed” verwys na die algemene saak van gebed.  Gebed is daardie ding wat ons doen wanneer ons met die Here praat.  
· Gebed is dit wat ons in die aand doen wanneer ons langs ons beddens op ons knieë gaan, ons oë toe te maak en met die Here praat.  
· Gebed is dit wat ons doen wanneer ons die Here dank en sy seën op die kos vra voor ons begin eet.

· Gebed is dit wat ons tydens die erediens doen wanneer ons as gemeente met die Here in gesprek tree.

Let op! Gebed is nie net tot hierdie geleenthede wat ek nou genoem het, beperk nie.  Jy kan enige tyd van die dag of nag bid.  Ja, jy kan self met jou oë oop bid terwyl jy besig is om motor te bestuur.

· Wanneer Paulus die woordjie “smeking” gebruik, dan verwys hy na ŉ spesifieke faset of manier van bid.  Smeking dui op ŉ gebed wat gekenmerk word deur ŉ ernstige of dringende versoek wat ons tot die Here het.  

· Ons sal tipies op ŉ smekende wyse bid wanneer ons in die nood verkeer en dringend God se hulp nodig het.
· Ons sal byvoorbeeld smeekgebede doen wanneer groot krisisse ons tref.  
· Wanneer Paulus die woordjie danksegging gebruik, dan verwys hy weer na ŉ ander faset of manier van bid.  Danksegging is om dankie te sê.  

Wanneer sê ons dankie vir iemand? 
Ons sê dankie vir iemand wanneer ons iets raaksien wat iemand vir ons gedoen het.  Ons erken deur danksegging dit wat daardie persoon doen en ons wys dat ons bly is daaroor.
· Wanneer ons in gebed danksegging doen, dan erken ons dat ons raaksien wat die Here doen, en ons wys die Here dat ons bly is oor dit wat Hy doen.

Om danksegging vra dat ons fyn moet oplet.  Ons moet kan sien! Ons moet kan raaksien dit wat die Here besig is om te doen.  Ons moet doelbewus oplet vir wat die Here besig is om te doen.  As ons nie oplet nie, sal ons nie raaksien nie.  En as ons nie raaksien nie, kan ons nie met dankbaarheid en blydskap gevul raak en dankie sê nie.

Gemeente, nou het ons die antwoord gekry oor hoekom Paulus so positief kon gewees het te midde van baie moeilike omstandighede.  Nou kan ons verstaan hoekom hy so met blydskap gevul kon gewees het, al was hy in omstandighede wat eerder aanleiding tot ernstige bekommernis, spanning en angs kon gee.
Ja, Paulus was in moeilike omstandighede.  Maar in sy moeilike omstandighede het hy bly oplet na dinge wat die Here vir en met hom doen, sodat hy die Here daarvoor kon dank.  Ja, al was hy in die tronk, het die Here nog dinge vir en met hom gedoen.  Paulus het geweet dat die Here hom nie verlaat het nie.  In die laaste deel van vers 5 sê hy immers: “Die Here is naby!”
Paulus het nie tevergeefs opgelet na dinge wat die Here vir en met hom gedoen het nie. 

· Uit die brief in sy geheel kom ons agter van dinge wat die Here vir hom gedoen het.  In hoofstuk 2 lees ons dat die gemeente in Filippi ŉ man met die naam Epafroditos na Paulus gestuur het daar waar hy in Rome in die tronk was.  Epafroditos moes Paulus gaan bystaan.  Paulus het hierdie bystand vanaf Filippi ervaar as bystand en versorging wat van die Here gekom het.
· Maar uit die brief kom ons ook agter van dinge wat die Here met Paulus gemaak het.  In hoofstuk 1 lees ons dat Paulus nou ook die evangelie aan die mense wat hom opgepas het, kon verkondig het en van sy oppassers selfs gelowiges kon word.  Daarby was Paulus ŉ aansporing vir vele ander Christene om ook onbevrees die Woord van die Here te verkondig.
Voorwaar, Paulus het besef dat ten spyte van sy slegte uiterlike omstandighede, die Here vele wonderlike dinge vir en deur hom doen.  En hierdie wete het hom met ŉ onuitspreeklike blydskap gevul – ŉ blydskap wat alle verstand (en ook gevangenis en swaarkry) te bowe gaan...   Ja, deur biddend op te let na God se werk, het 
God deur sy Gees Paulus se manier van dink verander.
Gemeente, dieselfde kan met ons gebeur.  Ons het vroeër in hierdie preek daarop gewys dat daar vele dinge is wat ons bekommerd, gespanne of angstig kan maak.  Hierdie is normaal.  Ons leef in ŉ stukkende wêreld en die brokstukke van ŉ stukkende wêreld gaan ons seermaak.

Daarom dat ons elke dag moet onthou wat Paulus in vers 5 sê – dit is die waarheid: “Die Here is naby!”
As ons fyn begin oplet gaan ons elke dag dinge sien wat die Here vir ons en deur ons doen.  Wanneer ons raaksien wat die Here vir ons en deur ons doen, dan moet ons vir Hom dankie sê.   

Kyk wat gebeur wanneer ons elke dag vir die Here dankie sê vir dinge wat ons elke dag sien gebeur:  
· Al beleef ons dan swaar dinge, 
· al raak ons hoe bekommerd, of gespanne, of angstig – 

· as ons in ons bekommernis, of spanning, of angstigheid die Here met danksegging smeek, 
· dan raak ons opnuut bewus van sy nabyheid aan ons.  
· En dan word daardie bekommernis en spanning en angstigheid vervang met ŉ blydskap, ŉ vreugde en ŉ vrede wat alle verstand te bowe gaan – hoekom?  

· Want God het ons verander deurdat Hy (deur gebed) ons denke vernuwe het.
Aansporing

Geliefdes, kom ons leef elke dag (te midde van elke dag se kommer) lewens as nuwe mense.  Kom ons maak elke dag ŉ lysie van dinge waarvoor ons die Here waarlik kan dankie sê.  En sê dan dankie in gebed.
Wanneer ons dit doen, sal God ons negatiewe denke in positiewe denke verander, en sal ons vreugde en vrede selfs te midde van die grootste teenspoed en swaarkry kan beleef. Ja, want ons besit dan ŉ vreugde en vrede wat alle verstand te bowe gaan.

